
     Minenza — gò resposto ― zira, zira

E fai la rota, ma el se meta in mente

Che con mi non se zoga a mola e tira.


     Lu no xe diplomatico per gnente,

Ma, senza bisegàr tanti lunari,

Ghe dirò mi quel che dirìa la zente.


     Intanto i framasoni, i carbonari,

I giacubini, i stizzi de l'inferno

Ringraziando el Signor, diria magari!


     Ma el primo a biastemar saria el Governo

Per via dei Camaroni e dei Cornagia

Neri come marànteghe de inferno.


     E po' i frati, le suore e la canagia

Che no serve el Signor ma le buele,

Me diria: Santo Padre, malanàgia!


     Perchè se mi la pianto, adio candele,

Adio messe, tesori e Montresori

Che impinisse le panze e le scarsele.


     Pane senza lavoro, i dise lori,

E se mi sioperasse da Gerarca,

Cantaria bona sera, miei signori,


     E tornarìa a Venezia Patriarca

Senza tanti fastidi e vogaria

In libertà, matina e sera, in barca.


     Ah, che gusto, Minenza, scampar via

Da sta galera dove un galantomo

Crepa de rabia e de malinconia!


     Qua gò per carzerier el mazordomo

Che gà le guardie e i sbiri al so comando...

Ma che i me crede forse un superomo?


     Me gàli tolto per Corado Brando?

